
የሕገ-መንግሥቱ ፲ሩ ማሻሻያዎች በኋላ የመብቶች ድንጋጌዎች በመባል የተሰየሙ ሲሆን ከየዩናይትድ ስቴትስ ኦፍ አሜሪካ ሸንጎ አባላት ሁለት-ሦስተኛ በሆነ 
ድምጽ ጸድቀዋል፡፡ ከዚያም በማስከተል በሕግ እንደተደነገገው ከክፍለ ግዛት ሕግ አውጪዎች መካከል ሦስት አራተኛ በሆኑት ተቀባይነት አግኝተዋል፡፡  

ብሄራዊ መዝገብ ቤት

በርካታ ዜጎች በየዩናይትድ ስቴትስ ኦፍ አሜሪካ ሕገ-
መንግሥት የተቋቋመው ማዕከላዊ መንግሥት ከፍተኛ 
ሥልጣን ያከማቻል የሚል ፍርሐት ስለነበራቸው፣ 

ሐሳብን በነጻነት የመግለጽ፣ የፕሬስ፣ የኃይማኖት እና ሌሎች 
መሠረታዊ መብቶችን ለመጠበቅ የሕገ-መንግሥት ማሻሻያ 
ሐሳቦች ቀርበው ነበር፡፡ አስሩ የማሻሻያ ሐሳቦች ጸድቀዋል፡፡ 
በአሁኑ ወቅት የመብቶች ድንጋጌዎች በመባል ይታወቃሉ፡፡ 

ማሻሻያ ፩፡ 
(በዲሰምበር 15/1791)

ሸንጎው የሃይማኖት ተቋምን ለማክበር ሲል ሕግ መደንገግ የለበትም፣ ወይም 
በነጻነት ሃይማኖት የመከተልን መብት፣ ወይም ሐሳብን በነጻነት የመግለጽን 
መብት፣ ወይም የፕሬስ ነጻነትን፣ ሰዎች በሰላማዊ መንገድ ለመሰብሰብ 
ያላቸውን መብት እና መንግሥት ቅሬታዎቻቸውን እንዲፈታ የመጠየቅ 
መብታቸውን የሚገድብ ሕግ ማውጣት አይችልም፡፡

ማሻሻያ ፪፡ 
(በዲሰምበር 15/1791) 

የነጻ ክፍለ ግዛትን ደሕንነት ለመጠበቅ በሚገባ ቁጥጥር የሚደረግበት ሚሊሻ 
አስፈላጊ ሆኖ፣ ሕዝቡ የጦር መሳሪያ ይዞ ለመቆየት እና ለመያዝ ያለው መብት 
አይጣስም፡፡

ማሻሻያ ፫፡ 
(በዲሰምበር 15/1791)

በሕግ በሚደነገገው አኳኋን ካልሆነ በቀር ማናቸውም ወታደር በሠላም 
ጊዜም ሆነ በጦርነት ወቅት ያለቤቱ ባለቤት ፈቃድ በማናቸውም መኖሪያ ቤት 
እንዲኖር አይደረግም፡፡

ማሻሻያ ፬፡ 
(በዲሰምበር 15/1791)

ሰዎች ምክንያታዊ ባለሆነ ሁኔታ ራሳቸው፣ ቤቶቻቸው፣ ሰነዶቻቸው እና 
ተንቀሳቃሽ ንብረቶቻቸው እንዳይፈተሹ እና እንዳይወሰዱባቸው የሚከለክለው 
መብት አይጣስም፤ በቂ ምክንያት ከሌለ እና ይህም በቃለ መሓላ ካልተረጋገጠ 
በቀር የፍተሻ ወይም የእስር ትዕዛዝ አይሰጥም፤ እንዲህ ባለውም ትዕዛዝ ላይ 
በተለይ የሚፈተሸው ስፍራ፣ የሚያዙት ሰዎች እና እቃዎች መገለጽ አለባቸው፡፡ 

ማሻሻያ ፭፡ 
(በዲሰምበር 15/1791)

ማንኛውም ሰው አጥፍተሃል ተብሎ እስከአልተወነጀለ ድረስ ወይም 
የቀረበበትን ክስ ሊከላከል ይገባል በማለት በከፍተኛ መሃሊ ዳኞች ካልተወሰነ 
በቀር በሞት ወይም በእስር ለሚያስቀጣ የወንጀል ድርጊት ተጠያቂ አይሆንም፤ 
ሆኖም ግን በጦርነት ወይም ሕዝብ አደጋ ላይ በወደቀበት ጊዜ በምድር ጦር 
ወይም በባሕር ኃይሎች ወይም በሚሊሻ ውስጥ ለሚያጋጥሙ ጉዳዮች ይህ 
ድንጋጌ ተፈጻሚ አይሆንም፤ ማንኛውም ሰው ተመሳሳይ ለሆነ ጥፋት በሞት 

የመብቶች ድንጋጌ

የዩናይትድ ስቴትስ ኦፍ አሜሪካ ኤምባሲ የነጻነት መሰረቶች



ወይም በእስር በሚያስቀጣ ክስ ለሁለተኛ ጊዜ አይከሰስም፤ ማንኛውም ሰው 
በማናቸውም የወንጀል ጉዳይ በራሱ ላይ እንዲመሰክር አይገደድም፤ በሕግ 
በተቀመጠው አግባብ ካልሆነ በቀር ማንኛውም ሰው ሕይወቱን፣ ነጻነቱን ወይም 
ንብረቱን እንዲያጣ አይደረግም፤ ፍትሐዊ የሆነ ካሳ ሳይሰጥ የግል ንብረት ለሕዝብ 
ጥቅም ሲባል አይወሰድበትም፡፡

ማሻሻያ ፮፡ 
(በዲሰምበር 15/1791)

በሁሉም የወንጀል ክሶች፣ ተከሳሹ ወንጀሉ በተፈጸመበት ክፍለ ግዛት እና ቀደም 
ሲል በሕግ እውቅና በተሰጠው አውራጃ ገለልተኛ መሃሊ ዳኞች ፊት ቀርቦ 
በፈጣን የፍርድ ሂደት እና ለሕዝብ ክፍት በሆነ ችሎት የመዳኘት መብት አለው፤ 
እንዲሁም የቀረበበትን ክስ ባሕርይ እና ምክንያት የማወቅ መብት፤ በእርሱ ላይ 
የሚመሰክሩት ምስክሮችን መጋፈጥ፤  ለእርሱ የሚመሰክሩ ሰዎች በፍርድ ቤት 
ትዕዛዝ እንዲቀርቡ የማስደረግ እና ክሱን ለመከላከል በጠበቃ የመወከል መብት 
አለው፡፡ 

ማሻሻያ ፯፡ 
(በዲሰምበር 15/1791)

ቀደም ብለው በተወሰኑ የፍርድ ውሳኔዎች ላይ ተመስርተው ለሚነሱ ክሶች፣ ክስ 
የቀረበበት ጉዳይ ዋጋ ከሃያ ዶላር የሚበልጥ ከሆነ፣ በመሃሊ ዳኞች የመዳኘት 
መብት የተጠበቀ ነው፤ በእነዚህ መሃሊ ዳኞች የሚሰጠው ውሳኔ የተሰጠበት 
የፍሬ ነገር ክርክር አስገዳጅ በሆኑ የቀድሞ የፍርድ ውሳኔዎች ደንቦች መሠረት 
ካልሆነ በቀር በማናቸውም በዩናይትድ ስቴትስ ውስጥ በሚገኝ ፍርድ ቤት 
በድጋሚ አይመረመሩም፡፡

ማሻሻያ ፰፡ 
(በዲሰምበር 15/1791)

ከሚገባው በላይ የሆነ የዋስትና ገንዘብ አይጠየቅም፤ ከተገቢው በላይ የሆኑ 
የገንዘብ ቅጣቶችም አይጣሉም፤ ጭካኔ የተሞላባቸው እና ያልተለመዱ ቅጣቶችም 
አይፈጸሙም፡፡

ማሻሻያ ፱፡ 
(በዲሰምበር 15/1791)

አንዳንድ መብቶች በዚህ ሕገ-መንግሥት በግልጽ መዘርዘራቸው ሌሎች በሕዝቡ 
ዘንድ ያሉ መብቶች እንደተከለከሉ ወይም እንደተገደቡ ተደርጎ መተርጎም 
የለበትም፡፡

ማሻሻያ ፲፡ 
(በዲሰምበር 15/1791)

በሕገ-መንግሥቱ ለዩናይትድ ስቴትስ ያልተሰጡ ሥልጣኖች ወይም በክፍለ ግዛቱ 
ተፈጻሚ እንዳይሆኑ ያልተከለከሉ ሥልጣኖች የክፍለ ግዛቶቹ ወይም የሕዝቡ 
ይሆናሉ፡፡

የሕዝብ ተወካይ ጄምስ ማዲሰን ማሻሻያዎቹ በሸንጎው ተቀባይነት እንዲያገኙ  
እና በትውልድ ክፍለ ግዛታቸው በቨርጂኒያ እንዲጸድቁ ግፊት በማድረግ  

ከፍተኛ ሚና ተጫውተዋል፡፡  ©AP Images

የሸንጎው አካል የሆነው የዩናይትድ ስቴትስ ሴኔት ማሻሻያዎቹን ባጸደቀበት  
ጊዜ ምክትል ፕሬዚዳንት ጆን አዳምስ የሴኔቱ ሰብሳቢ ነበሩ፡፡  ©AP Images 

የነጻነት መሰረቶች

የዩናይትድ ስቴትስ የውጭ ጉዳይ ሚኒስቴር
የአለም አቀፍ መረጃ መርሃ ግብር ቢሮ


